
IR-RIVOLUZZJONI LI BDIET F°’NAZARET

I1-qawl li jghid: “Iz-zmien itul u l-qarn idur”, nistghu napplikawh ukoll ghall-hajja Nisranija
kemm bhala individwi u kemm bhala komunita ekklezjali. Ghax meta jghaddi z-Zzmien minn
il-kultura milli jkunu gejjin mill-qalba tal-Vangelu, jikkonsolidaw ruhhom anki jekk ma
jkunux jagblu ghalkollox ma’ dak li jrid Alla! Bhallikieku 1-prova taz-zmien hija bizzejjed
biex tikkonfermalna li qeghdin fis-sewwa u ghalhekk ma narawx il-htiega li naggornaw.
Minhabba f’hekk nibgghu nipperpetwaw fehmiet u attitudnijiet li aktar huma frott tar-
riflessjoni umana milli mnebbhin minn Alla.

Din kienet is-sitwazzjoni fi hdan il-poplu ta’ Alla meta sehhet il-grajja ta’ Nazaret! Il-poplu
ta’ Alla halla lilu nnifsu “jixjieh” u hekk tilef iz-Zghozija u l-freskezza spiritwali tieghu. Maz-
zmien, il-qarn tar-religjon Lhudija dar wahda sewwa! Fil-fatt, mal-medda tas-snin, id-damma
ckejkna ta’ ligijiet 1i Alla kien ta lil Mose mmultiplikaw ruhhom b’regoli religjuzi mahluga
mill-bnedmin. Konsegwenza ta’ dan, ir-religjon tilfet l-awtenticita taghha u aktar milli kienet
religjon gejja minn fuq, saret sistema mmexxija mill-bnedmin. Il-kult fit-Tempju aktar kellu
minn tal-korjografija milli esperjenza tas-sagru. Konsegwenza ta’ dan, il-poplu ta’ Alla baga’
religjuz li jfittex it-Tempju, imma tilef ir-relazzjoni tieghu ma’ Alla ta’ Abraham, ta’ Gakobb,
ta’ Izakk. Il-qima tieghu lejn Alla ma kinitx hierga mill-qalb imma mill-fomm biss. B’xorti
hazina, dan jghodd ukoll ghall-komunita ekklezjali taghna!

Imma jekk il-qalb tal-bniedem tbieghdet minn Alla, il-qalb ta’ Alla xorta baqghet thabbat
ghall-bniedem. Fil-fatt, il-grajja ta’ Nazaret hija inizjattiva ohra li jiehu Alla biex jerga’
jhaddan lill-umanita. Meta f’Nazaret offra lil Marija biex issir Omm Ibnu li sar bniedem
(ghax kien hawn li tnissel Gesu bhala bniedem fil-guf ta’ Marija), Alla ried jaghti I-hajja lil
dan il-poplu spiritwalment “xih” li kellu 1-qarn religjuz imdawwar mhux hazin.

Imma din id-darba ghal din il-laggha gdida Alla jaghzel persuna u post li Zgur hadd ma basar!
Skont l-evangelista Luqga, Alla jaghzel ir-rahal ckejken u minsi ta’ Nazaret — rahal tal-
periferija. Studjuzi jinnutaw li billi Nazaret kien ’il boghod sewwa mic¢-centru tal-poter civili
u religjuz, wisq probabbli n-nies ta’ hemm kienu xi ftit libertini. Interessanti li Alla ma
ghazilx li jsir bniedem f’Gerusalemm, fejn kien hemm it-Tempju u l-krema religjuza. Kif



f’Nazaret Alla gabad il-habbata ta’ dar komuni biex jidhol u jwaqqaf it-Tinda tieghu mal-
bniedem, hekk ukoll illum Alla jaghmel trigtu fid-djar taghna, fl-uffic¢ji fejn nahdmu, fis-
suq, fl-isptar, fl-iskejjel u fl-ibliet u l-irhula. Il-fatt li fl-ambjenti taghna jkun hemm il-
kunflitti, it-tensjonijiet, il-qtigh il-qalb, u 1-bqija, ma jfissirx li Alla ser jiskartahom.

Ghajnejn Alla striehu fuq Marija, tfajla semplic¢i u medhija fil-hidma ordinarja tad-dar. Hasra
li l-ikonografija dejjem tipprezenta lil Marija gharkupptejha titlob! Ma niskantax li meta
kellemha 1-anglu, Marija kienet bl-ixkupa f’idejha jew tahsel il-borom! Sa mit-tnissil tieghu
f’guf ommu, Gesu jaghti preferenza lil dak li ghalina I-bnedmin huwa “skartat”. Dan kollu
jghidilna li hadd ma ghandu jhossu eskluz mill-imhabba ta’ Alla. Hadd ma ghandu jibga’ lura
ghax ihossu li mhux idonju biex Alla jirrelata mieghu jew maghha. Ebda sitwazzjoni taghna
l-bnedmin ma hija xkiel biex Alla jidhol f’relazzjoni maghna. Dejjem ninduna kemm il-
kriterji ta’ Alla huma differenti minn dawk taghna.

Meta dahal ghand Marija, Alla ma jaghtihiex ordnijiet u langas ma jimponi lilu nnifsu fugha;
minflok, jghidilha: “Ifrah, Marija”. Marija ghandha ghax tifrah ghax Alla jrid idewwagha t-
tenerezza, it-tjubija, il-hlewwa u l-mizerikordja tieghu! Alla jrid jikkomunika ma’ Marija li
hu ghandu simpatija kbira lejha. Hu ha grazzja maghha tant li gie biex ikun solidali maghha.
Dan li Alla jghid lil Marija qged itennih lil kull bniedem illum. Ifrah, ghax Alla jrid jisqik il-
hniena tieghu; ifrah, ghax huwa Alla li ged ifittxek ghax issahhar warajk. Ifrah, ghax irid
jikkomunikalek biss bxara tajba.

Fundamentalment dan hu 1-Vangelu. Fl-evangelizzazzjoni din l-ahbar tajba hija 1-prijorita u
mhux id-deklinazzjoni tal-morali: li nikkomunikaw li Alla jridna ferhanin. Il-messagg dwar
il-ferh huwa balzmu ghall-bniedem ta’ kull Zmien. Alla jaghtina motiv biex ma niddisprawx,
imma nissahhu fit-tama. Din hija r-rivoluzzjoni li ghandu bzonn il-bniedem illum. Hemm
hafna xi jtaqqlilna qlubna, xi jtagqal il-mixja taghna flimkien, xi jtaqqal il-hajja tal-Knisja
llum. Imma nzommu quddiem ghajnejna dak li Alla qal lil Marija: “Ifrah, ghax int sibt
grazzja”.

Dan ma jfissirx li mhux ser ikun hemm wagtiet fejn id-dubju u 1-biza’ jdallmulna mohhna u
nibdew nistagsu kif huwa possibbli li nkunu ferhanin meta 1-hajja ta’ madwarna, anki fil-
Knisja, saret dagshekk tqgila u dghajfa. Naf b’genituri li jghiduli li wliedhom jaghmlu ghadd
ta’ mistogsijiet dwar il-fidi — uhud mill-mistogsijiet tant huma serji li dawn ma jarawx sens
fil-hajja tal-komunita Nisranija. Tikkonfondux. Marija ressqet il-mistogsijiet taghha lil Alla!
Jien nikkonfondi jekk uliedna ma jganqlux din ix-xorta ta’ mistogsijiet. Ghax il-fatt li wiehed
ma jaghmilx mistogsijiet x’aktarx jindika li l-qarn tieghu jkun dar wahda sewwa. Id-domandi
naghmluhom aktar u aktar meta naraw lil Gest Kristu jkisser l-iskemi li nkunu drajna bihom
u jintroduci fl-istorja modi godda! Naf li nistghu ninbarmu, imma aghmlu 1-qalb.



Lil Marija, Alla jikkonfermalha li ghalih xejn ma huwa impossibbli. Din hija sentenza li lili
tfarragni qatigh u nixtiegha tkun ghajn ta’ farag ghalikom. Jekk ahna nafdaw biss fuq il-hiliet,
il-kompetenza, l-intelligenza taghna, allura jkun hemm hafna li ma jistax isir; imma meta
nintelqu f’dirghajn Alla u nahdmu mieghu id f’id, ma hemm xejn li ma jistax isir. Imma Alla
ghandu t-timing tieghu: irridu nitghallmu nistennew li tasal is-siegha tieghu.

Alla jrid jidhol fl-istorja tieghek. Mhux ahna li rridu naraw kif ser nidhlu fil-progett ta’ Alla,
imma Alla jridna nissiehbu fil-progett tieghu — progett kollu mhabba u hniena. Ma jimpurtax
li nistagsu. Li wiehed jistaqsi mhux dnub! Il-mistogsija mhix biss oht il-gherf, imma hija
wkoll xprun tal-qdusija.

Hawnhekk f’Nazaret, elfejn sena ilu, Alla ta bidu ghal rivoluzzjoni kbira li ghadha ghaddejja.
Hawnhekk, bit-tishib tal-bniedem (Marija), Alla inawgura era gdida. Bil-migja ta’ Ibnu
fostna, huwa xeghel lil qlubna bil-hegga, geghedna mill-gdid fuq il-binarji u rega’ qabbadna
r-rotta biex niehdu sehem f’din il-grajja. It-talba tieghi hawnhekk hija 1i din ir-rivoluzzjoni
tkompli. Hawn ahna li, bhal Marija u bl-ghajnuna materna taghha, lesti nghinuh ikompli bil-
hidma ta’ tigdid tal-umanita.



